
Abstract 
This article stresses the contributions of sociolinguistics in language teaching and shares our experience in teaching “General Linguistics” course for the English majoring students. We also revealed the problems we are facing with while teaching this course in English. The ways of solving these problems are mentioned in the article. Moreover, we wrote about how we designed the new curricula on linguistics courses according the social requirements and new credit system being implemented by the MSUE and processed the aim, tasks and criteria for self-study.
Удиртгал 
Нийгэм хэл шинжлэл нь хэлний хэрэглээг судлаад зогсохгүй хэл, нийгмийн хоорондын шүтэлцээг харилцан уялдаатай авч үздэг. Дэлхий дахинд нийгэм хэл шинжлэл сүүлийн арваад жилд хурдацтай хөгжиж, энэ чиглэлээр судалгаа шинжилгээ нэлээд хийгдэж байгаа нь  хэл нийгмийн хоорондоо  холбоог ойлгож мэдэхэд илүү дөхөмтэй байна. 
Нийгэм хэл шинжлэл нь хэл нийгэм хоорондын төрөл бүрийн харилцан үйлчлэл, нийгмийн гишүүдийн нас, хүйс, мэргэжил, нийгэмд эзлэх байр суурь, боловсрол зэргээс үүдсэн хэл ярианы ялгаа болон хэл нийгмийн хоорондын харилцааг судалдаг. (Э.Равдан, 2005)
Нийгэм хэлшинжлэл хөгжихийн хэрээр “хэрэглээний хэлшинжлэл” хэмээх хавсарга чиглэл гарч ирсэн нь хэл эзэмшихүй, хэл сурах/сурахуй, хэл ярианы согог, хэлний хөгжил, хэлний боловсрол, сэтгэц хэл шинжлэл, орчуулга судлал,  шүүхийн хэл шинжлэл зэрэг олон чиглэлээр хэлийг өргөн хүрээнд судлах боломжийг олгож байна. Эдгээр чиглэлээс гадаад  хэл заах арга зүйд нийгэм хэл шинжлэл дорвитой үүрэг гүйцэтгэж байна.   
Хэлний сургалтад нийгэм хэл шинжлэлийн гүйцэтгэж буй үүргийг авч үзье. Хэлний сургалтыг уламжлалт сургалтын аргаар явуулахад юу нь учир дутагдалтай байв? Энэ асуултад хариулахын тулд бидэнд “Суралцагчийг дүрэм сайн мэддэг “хэлзүйч” болгож бэлтгэх үү, эсвэл тухайн хэлээр харилцах чадвартай идэвхтэй хэрэглэгч  болгох уу?” гэсэн хоёр сонголт гарч ирнэ. Энэ нь өөр өөр үзэл баримтлал, онолд тулгуурласан арга зүй гэдгийг хэлний багш мэргэжилтнүүд мэдэж байгаа. Уламжлалт сургалтын аргад хэл сурахыг тоо болон түүхийн хичээл судлахтай адилтган мэдлэг эзэмших үйл явц гэж үздэг. Харин үр дүн нь суралцагч зохих хэмжээний дүрмийн мэдлэг эзэмшдэг ч тухайн хэлийг бодит амьдралд хэрхэн хэрэглэдэг талаар бага мэддэг. Иймээс 1970-аад онд Америкийн эрдэмтэн, хэл шинжээч Хаем хэлний сургалтыг уламжлалт аргаар явуулж байгааг буруушааж “Харилцааны чадамж” хэмээх онолыг дэвшүүлсэн нь эдүгээ  нийгэм хэл шинжлэл хэлний сургалтад чухал нөлөө үзүүлэх үндэс суурийг тавьжээ.  
Нийгэм хурдацтай хөгжихийн хэрээр салбар бүрт хэлний өндөр боловсролтой мэргэжилтнүүд улам их шаардлагатай байна. Иймээс орчин үеийн сургалтад  хэлийг хэрэглээ болгох, тухайн судалж буй хэлээрээ харилцааны явцад өөрийн санаа бодлыг чөлөөтэй илэрхийлэх, бусдын санаа бодлыг ойлгох чадвартай суралцагч бэлтгэхэд анхаарч байна. Эрдэмтдийн судласнаар гадаад хэлний сургалтад нийгэм хэл шинжлэл дараах үндсэн үүргийг гүйцэтгэж байна. Үүнд:
1) Байгаль орчин, эдийн засгийн чадамж,  амьдрах орчны илүү тогтвортой ирээдүйг бий болгох зорилгоор сургалтын хөтөлбөр болон сурах бичгийн агуулгад тогтвортой хөгжлийн боловсролыг тусгаж байгаа нь гадаад хэлний боловсролд  нийгэм хэл шинжлэл чухал үүрэгтэйг харуулж байна. 
2) Асуудлыг шийдвэрлэх, эрэл хайгуул хийх, бүтээлчээр сэтгэх, хамтран суралцах зэрэг мэдлэг бүтээх сургалтын аргад тулгуурлан дасгал даалгаврыг боловсруулж сургалтад хэрэглэж байгаа нь мэдлэгийн нийгэмд зайлшгүй шаардагдах чухал чадваруудыг суралцагчдад олгоход нийгэм хэл шинжлэл чухал нөлөө үзүүлж байна. 
3) Судлаач болоод хэлний мэргэжилтнүүд хэлний хөгжлийн зүй тогтол, хэрэглээг цаашид нарийвлан судлахад энэ салбар хувь нэмэр оруулж байна. Сүүлийн жилүүдэд нийгэм хэл шинжлэл болон харьцуулсан хэл шинжлэлээр докторын зэрэг горилсон судалгааны ажлууд нэлээд хийгдсэн нь үүний тод жишээ юм.  
4) Нийгэм хэл шинжлэл нь хэл ба нийгэм, хэл ба соёл, хэл  ба угсаатан, хэл шашин, хэл улс төр гэх мэт олон чиглэлээр судалгаа хийхэд чухал үүрэгтэй. Энэ тал дээр туршлагатай эрдэмтэд залуу судлаачдыг дэмжиж, дагалдуулан сургаж байгаа нь сайшаалтай. 
Хэл шинжлэлийн хичээлийг англи хэл дээр зааж буй туршлагаас
2010-2013 онд МУБИС багш, судлаачдын судалгааны ажлыг дэмжих, сургалтын  хэрэглэгдэхүүн боловсруулах чадварыг тодорхой үе шаттайгаар дээшлүүлэх зорилгоор “Сурах бичгийн төсөл”-ийг хэрэгжүүлсэн нь үр дүнгээ өгч байна. Энэ төслийн хүрээнд МУБИС, НХУС- ийн Англи хэл, аргазүйн  тэнхмийн боловсруулсан төслүүд дэмжигдэж, сургуулийн санхүүжилттэйгээр 2010 онд  “Орчин цагийн англи хэл” сурах бичиг, 2013 онд “Ерөнхий хэл шинжлэл” гарын авлагыг тус тус эмхэтгэн бичиж, сургалтанд  хэрэглэж байна. Тус тэнхим мэргэжлийн хичээлүүдийн үндсэн сурах бичгийг сургалтын хөтөлбөрийн агуулга, аргазүйд нийцүүлэн боловсруулахыг зорьж байна. Англи хэлний багш мэргэжлээр сурч буй оюутнууд 2013 оноос хойш  “Ерөнхий хэл шинжлэл” хичээлийг III ангидаа англи хэл дээр судалж байгаа нь дараах үндэслэлтэй. 
1)  “Ерөнхий хэл шинжлэл” хичээлийг англи хэлний ангийн оюутнуудад монгол хэл дээр заах нь тэдний хэлний чадварыг хөгжүүлэхгүй байна. Энэ хичээлийг монгол хэл дээр судлахад хэл шинжлэлийн үзэл баримтлал, ухагдахууныг эх хэл дээрээ ойлгох сайн талтай ч хичээлийн онцлогоос шалтгаалан англи хэл дээр жишээ, баримт татах, тайлбарлах шаардлага гарч байна.    
2) Суралцагчдад англи хэлээр дамжуулан хэл шинжлэлийн сүүлийн үеийн үзэл баримтлал, чиг хандлагын талаар ойлголт өгч, хэл шинжлэлийн дасгал даалгаврыг англи хэлний жишээ, баримт дээр задлан шинжлэх чадварт сургах хэрэгцээ шаардлага гарч байна. 
3) Хэлний чиглэлээр сурч буй оюутнууд англи хэл дээр хэл шинжлэлийн хичээлийг судалж системтэй мэдлэг эзэмших, цаашид энэ чиглэлээр судалгаа хийхийг дэмжих хэрэгтэй байна.
Дээрх үндэслэлээр энэ хичээлийн гарын авлагыг англи хэл дээр эмхэтгэн боловсруулж, сургалтыг явуулаад хоёр жил болж байна. “Ерөнхий хэл шинжлэл”  хичээлийг англи хэл дээр заахад дараах сайн талууд байна. Үүнд:
· Суралцагчид хэл шинжлэлийн сүүлийн үеийн чиг хандлага, хэл нийгэм, хэл соёлын талаар илүү өргөн хүрээний ойлголт авч байна. Мөн тэдний хэлний чадварыг сайжруулахад тодорхой хэмжээгээр нөлөөлж, мэргэжлийн үг хэллэг, нэр томьёотой танилцах боломжийг олгож байна.  
· Жишээ баримт олох, бусад ном сурах бичгийг уншиж судлах,  эрэл хайгуул хийх зэргээр багш мэргэжлээрээ тасралтгүй хөгжихөд нөлөөлж байна.
· Хэл шинжлэлийн хичээлийг цөөхөн цаг судалдаг ч оюутнууд хичээлийг  сонирхон судалж, бичил судалгаа хийхэд суралцаж байна.
· Мөн тухайн гадаад хэлээр хэлэлцэгч ард түмний түүх соёл, зан заншил, уламжлал, амьдралын хэв маяг зэрэгт тулгуурлан хэлний задлан шинжлэл хийх, харилцааны нөхцөлд тухайн хэлийг зөв ойлгох, хэрэглэх чадвартай болоход энэ хичээл чухал үүрэгтэй байна. 
“Ерөнхий хэл шинжлэл” хичээлийг англи хэл дээр заахад бидэнд дараах бэрхшээлүүд тулгарч байна.
· Сүүлийн жилүүдэд багш мэргэжлээр бэлтгэх болсонтой холбоотойгоор бакалаврын түвшинд хэлний хичээлүүд тэр дундаа хэл шинжлэлийн хичээлийн судлах цаг багассан.  “Хэл шинжлэлийн удиртгал” хичээлийг I курсэд цөөхөн цаг судалж байгаагаас суралцагчдын суурь мэдлэг тааруу, сурч мэдсэн зүйлээ мартах зэрэг сул тал байна. 
· Оюутнуудын хэлний түвшин харилцан адилгүй байгаагаас  хичээлийг англи хэл дээр явуулахад хэлний бэрхшээл гарч байна.
· Энэ хичээл цөөхөн цаг орж байгаагаас агуулгыг багтаах, системтэй мэдлэг чадвар олгоход хүндрэлтэй байна. 
· Бидний сургалтад хэрэглэж буй гарын авлага ерөнхийдөө агуулгын хувьд боломжийн ч зарим  бүлгийг уншиж ойлгоход хүндэдсэн. 
· Сургалтад хэрэглэж буй гарын авлагад жишээ, баримт цөөн байгаагаас багш хичээлээ бэлдэхэд цаг их орж байна.  
· Тус сургуулийн номын санд сүүлийн үед монгол болон англи хэл дээр хэвлэгдсэн хэл шинжлэлийн ном, сурах бичиг цөөн байна. 
 Дээрх асуудлыг шийдвэрлэхэд дараах зүйлийг анхаарах хэрэгтэй. Үүнд:
· Хэл шинжлэлийн хичээлийн агуулгыг шинэчлэн боловсруулах
· Жишээ баримт аль болох их оруулж, онолын ухагдахууныг жишээгээр дамжуулан ойлгуулах 
· Багш байнга эрэл хайгуул хийж, шинэ арга зүйгээр сургалтыг явуулах, бусад судлаач- багш нараас суралцах 
· Хичээлд хэрэглэж буй гарын авлагыг цаашид энгийн, ойлгомжтой үгээр бичиж хялбаршуулах 
· Хэдийгээр хичээл лекц хэлбэрээр явагддаг боловч, зарим хичээлийг сургалтын шинэлэг аргаар явуулах
· Шинэчлэн боловсруулсан хөтөлбөрийн хэрэгжилтэнд анхаарч, үр дүнг тооцох 
· Бакалаврын түвшинд хэл шинжлэлийн харьцуулсан бичил судалгааг хийхийг дэмжих
· Үндсэн сурах бичгээс гадна сүүлийн үед монгол болон англи хэл дээр хэвлэгдсэн хэл шинжлэлийн ном, сурах бичгийг сургалтад хэрэглэх 
Хөтөлбөрийн шинэчлэл
Хэл шинжлэлийн цэгцтэй мэдлэг олгох зорилгоор багш мэргэжлээр сурч буй оюутнууд  “Ерөнхий хэл шинжлэл” - ээс гадна “Орчин цагийн англи хэл” хичээлийг англи хэл дээр давхар судалж байна. “Орчин цагийн англи хэл” хичээл нь авиа зүйн онол, үгийн сан судлал, үг зүйн онол, өгүүлбэр зүйн онол гэсэн дөрвөн үндсэн онолоос бүрддэг бөгөөд  суралцагчдад хэл шинжлэлийн сүүлийн үеийн үзэл баримтлал, чиг хандлагын талаар ойлголт өгч, хэл шинжлэлийн дасгал даалгаврыг хэлний түвшин бүрт задлан шинжилж сурахад чиглүүлэх зорилготой. 
Мэдлэгт суурилсан нийгэмд мэдээлэл боловсруулах, задлан шинжлэх,  асуудлыг шийдвэрлэх чадвартай иргэн бэлтгэх, сургалтыг кредит тогтолцоонд шилжүүлсэнтэй холбоотойгоор хөтөлбөрийг шинэчлэн боловсруулж мөрдөх, хөтөлбөрийг хэрэгжүүлэхдээ сургалтад орчин үеийн арга зүйг нэвтрүүлж, сурах орчин нөхцөлийг бүрдүүлэх, сургалтын чанарыг дээшлүүлэх зэрэг үндэслэлээр дээрх хичээлүүдийн хөтөлбөрийг 2015 онд шинэчлэн боловсруулаад байна. 
Өмнөх хөтөлбөрүүдээс ялгаатай нь хөтөлбөрийн хүрэх үр дүнг суралцагчдын эзэмших мэдлэг, чадвар, хандлага гэсэн гурван түвшинд нарийвчлан томъёолсон нь эзэмшсэн мэдлэгээ чадвар болгох чадвартай, зөв хандлагатай иргэнийг бэлтгэхэд чиглэгдэж байна. 
		Мөн агуулгыг судласнаар гарах үр дүнг бүлэг сэдэв тус бүрээр нарийвчлан  тодорхойлсон нь  хөтөлбөрийн хэрэгжилтэд чухал нөлөөтэй.  Хөтөлбөрийн чухал хэсэг болох бие даах ажлын зорилго, хэлбэр, тавигдах шалгуур үзүүлэлтийг нарийвчлан боловсруулсан нь  суралцагч багаар болон бие даан  хэлний түвшин бүрт өгөгдсөн сэдвээр бичил судалгаа хийх , цаашид хэл шинжлэлийн судалгааны  аргуудыг хэрэглэж сурах давуу талтай.
	Сургалтын арга зүйн хувьд суралцагчдад сурах арга барил эзэмшүүлэхэд багш  чиглүүлэгч, дэмжигч, зохион байгуулагч, туслагчийн үүргийг гүйцэтгэнэ. Багш хэрэглээ, оролцоо төвтэй, идэвхжүүлэх сургалтыг зохион байгуулна. Мөн суралцагчид эрэл хайгуул хийх, ажиглах, задлан шинжлэх, жиших харьцуулах, нэгтгэх, таамаглал дэвшүүлэх, нягтлах, эргэцүүлэн бодох, хэлэлцэх зэрэг мэдлэг бүтээх, сурах арга барил эзэмшүүлэх аргуудыг хичээлийн онцлогт тохируулан хэрэглэнэ.
	Англи хэлний багш мэргэжлээр сурч буй оюутнууд III ангидаа авиа зүй, үгийн сан судлал, үг зүй, өгүүлбэр зүйн чиглэлээр сонирхсон сэдвээрээ багшийн удирдлаган дор ангийн ажил бичиж хамгаалдаг нь мэргэжлийн чадамжийн хувьд, хэл шинжлэлийн тулгуур онол,  үзэл баримтлал, зүй тогтол, үндсэн ухагдахуун болон нэр томьёоны талаар мэдлэгтэй болоод зогсохгүй хэл шинжлэлийн судалгааны аль нэгэн аргыг ашиглан хэлний аливаа нэгэн энгийн үзэгдлийг судлах, үр дүнг нэгтгэн дүгнэх, тухайн гадаад хэлээр хэлэлцэгч ард түмний түүх соёл, зан заншил, уламжлал, амьдралын хэв маягаас суралцах ач холбогдолтой. 
Дүгнэлт
Энэ өгүүллэг нь үндсэн гурван хэсгээс бүтсэн бөгөөд эхний хэсэгт 1970-аад онд Америкийн эрдэмтэн, хэл шинжээч Хаемын дэвшүүлсэн “Харилцааны чадамж” хэмээх онолын талаар товч дурьдан гадаад хэлний боловсролд  нийгэм хэл шинжлэлийн гүйцэтгэж буй үүргийг онцлон тэмдэглэв.
Хоёрдугаар хэсэгт  МУБИС, НХУС- ийн Англи хэл, аргазүйн  тэнхимд хэл шинжлэлийн хичээлийг англи хэл дээр зааж буй туршлагаас хуваалцаж, улмаар тулгарч буй бэрхшээлийг илрүүлж, тэдгээрийг шийдвэрлэх аргыг дэвшүүлэв. Тус тэнхимд 2013 оноос хойш “Ерөнхий хэл шинжлэл” хичээлийг англи хэл дээр зааж байгаа бөгөөд энэ хичээлийг заах багш нарыг бэлтгэх, дадлагажуулах, тэдний судалгааны ажлыг дэмжих, бүтээлийг хэвлэх зэргээр  багшийг мэргэжлээрээ тасралтгүй хөгжихөд анхаарч байна.  
Сүүлийн хэсэгт нийгмийн хэрэгцээ шаардлага, сургалтыг кредит тогтолцоонд шилжүүлсэн зэрэг бусад үндэслэлээр хэл шинжлэлийн хичээлийн хөтөлбөрийг шинэчлэн боловсруулсан талаар дурьдав. Хөтөлбөрийг шинэчлэн боловсруулахдаа юуг онцлон анхаарсан, одоогийн мөрдөгдөх хөтөлбөр нь өмнөх хөтөлбөрөөс юугаараа онцлог болохыг тодорхой тусгав.  
Нэгтгэн дүгнэхэд хэлний мэдлэг, чадвартай иргэнийг бэлтгэхэд хэл шинжлэлийн хичээл чухал үүрэг гүйцэтгэж буйг дээрх олон жишээ, баримт харуулж байна. Иймд хэл шинжлэлийн хичээлийн агуулга, арга зүйг боловсронгуй болгохын тулд судлаач- багш нар хамтран ажиллаж, туршлагаа хуваалцах, түгээн дэлгэрүүлэх нь чухал байна.    

